
Фысакъ

ЖьантIэр зейм и псалъэ
ЖьантIэр зыгъэбжьыфIэ, щIэгъэ-

къуэн, чэнджэщэгъу, ущиякIуэ къа-
лэнхэм пэлъэщ, щIэблэр зыунэтI, 
узыгъэгушхуэ щытхъум щымысхь, 
лъэпкъым теубгъуа нэхъыжьыфI 
уиIэныр насыпышхуэщ. Псом хуэ-
мыдэу, нобэ - бзэмрэ хабзэмрэ зэ-
маныщIэм къызэдихьа щIэщыгъуэ 
псоми хэшыпсыхьынкIэ шынагъуэ 
щыщыIэ лъэхъэнэм. Унагъуэм нэ-
хъыжьыфI исмэ, абы нэхъыщIэхэр 
доплъей, щапхъэ трах, лъэпкъыпсэ 
яIуту къохъу, щIалэгъуалэр бзэмрэ 
хабзэмрэ къыщIотаджэ. Мы тхы-
гъэмкIэ фэдгъэцIыхуну ди гуапэщ 
апхуэдэ зы лъэпкъылI. 

«АДЫГЭ псалъэ» газетым мызэ-
мытIэу къытехуащ Аруан щIыналъэм 
хыхьэ Къуэжьыкъуей Ищхъэрэ къуа-
жэм щыщ Джэдгъэф Мухьэрбий и 
тхыгъэхэр. Ар нэхъыбэу зытетхыхьыр 
гъащIэ мытынш къэзыгъэщIа, ад-
рейхэм ехъулIэныгъэ гуэркIэ къа-
хэщхьэхукIа, лIыхъужьыгъэ зыгъэлъэ-
гъуа и къуажэгъухэрщ. Мухьэрбий и 
хабзэщ зытепсэлъыхьым и адэ-анэм, 
адэшхуэ-анэшхуэм деж къыщри-
гъажьэу. Абыи мыхьэнэ гуэр хэлъу 
къыщIэкIынщ… «Уи япэ ита адэжьхэр 
къыщIигъэщIыжари, лъэхъэнэ жы-
жьэм и зауэ-банэхэм къыщIелари, 
уэ дунейм укъытехьэн щхьэкIэщ», - 
жиIэу зыщIыпIэ сыкъыщеджащ. Ар 
гупсысэшхуэщ, уи щIыфIэр зыгъэт-
хытх пэж телъыджэ хэлъщ. А гупсысэр 
къапщтэмэ, Мухьэрбий и тхыгъэхэр 
зыхуэгъэза лIыхъужьхэм я лIакъуэр 
къызэритIэщIыфкIэ къыщIиулъэпхъэ-
щыр гурыIуэгъуэ мэхъу. Дэри а ха-
бзэм дытету зыщыдгъэгъуэзэнщ 
Джэдгъэфым и лъэпкъ тхыдэм.

Мухьэрбий и адэ-анэ Джэдгъэф 
 Залымджэрийрэ КIэфо Тамарэрэ 
 Хэку зауэшхуэр щIимыдзэ щIыкIэ зэ-
рышат. Совет властыр къэунэхуауэ 
колхозхэр къыщызрагъэпэщым, япэ 
дыдэу абы хыхьахэм ящыщт Тамарэ и 
адэ-анэр. ЗэлIзэфызым гу пыж  ящIат 
я пхъум щIэныгъэ ира гъ э  гъуэтынуи, 
хъыджэбзыр республикэм къыб-
гъэдэкIыу Владикавказ ягъэкIуащ  
колхозыр зэраухуэм щыхурагъаджэ 
школым щIэ тIысхьэну. Иужь кIэ Та-
марэ хуагъэфэщащ  «Къэ  бэрдей-
Балъ къэрым и пща щэ цIэрыIуэхэр» 
щIыхьыр, щалъ хуа  къуажэм егъэ-
джэныгъэм зэрызыщригъэужьам па-
пщIэ. Ар лэ жьыгъэ IуэхукIэ куэдрэ 
хуэзащ а лъэхъэнэм республикэм и 
Iэтащхьэу щыта Къалмыкъ БетIал. 

Унагъуэ ихьа нэужьи Тамарэ кол-
хоз правленэм хэту, джэд фермэм 
и унафэщIу лэжьащ. Зауэ нэужьми 
къуажэр лъэ быдэкIэ гъэувыжыным 
хэлъхьэныгъэшхуэ хуищIащ абы. 
1941 гъэм и фокIадэ мазэм фIы-
гъуэ  къахудэкIуащ зэщхьэгъуситIым 
– дунейм къытехьат я къуэ Мухьэр-
бий. НасыпыфIэу зэдэпсэу Залым-
джэрийрэ Тамарэрэ къахуиуха хъун-
тэкъым гу зыщахуэну: 1942 гъэм, на-
къыгъэ мазэу Залымджэрий зауэм 
ира джащ. Сталинград яунэтIа  619-нэ 
фочауэ полкым хэтащ ар. А пол-
кыр зыщыщ 203-нэ дивизиемрэ бии-
дзэмрэ я зэхэуэ гуащIэм хэкIуэдащ 
Залымджэрий. 

Илъэс 27-рэ фIэкIа мыхъуу фыза-
бэу къэна Тамарэ псэуху и щхьэгъу-
сэм ежьащ, къимыгъэзэжыну  и 
фIэщ  мыхъуу. Къыхуэна сабийр 
пIын,  гъэсэн, Iэтын хуейти, Тама-
рэ и бгыр щIикъузэри, лэжьыгъэм 
еувэ лIащ. Ар зыщымысхьыжу кол-
хозым щылажьэрт, ауэ илъэс псом 
къриу быдэу гуэдз тIэкIу кърату ара-
ти, урипсэуфынутэкъым, улахуэ ятых-
хэтэкъым. Лъэхъэнэ хьэлъэм къизы-
шар и хадэрщ, джэдкъаз тIэкIурэ 
жэм рэ иIэт. Ари узэриIэххэм папщIэ 
къэралым налог ептын хуейт. Ап-
хуэдэу, унагъуэм тхъуцIынэ къащIэ-
хъуэртэкъым, псори налогыу ятыжыр-
ти. А зэманым псори апхуэдэут зэ-
рыпсэур, фызабэ псоми я IэнатIэр 
зэхуэдэт. 

- Си анэм зауэ лъэхъэнэми иужьы-
IуэкIи гугъуехьышхуэ игъэващ. Фы-
забэу къэна цIыхубз бжыгъэншэхэм 
я плIэм къыдэхуа къалэнышхуэхэмрэ 
лэжьыгъэ хьэлъэхэмрэ зэи си  нэгу 

щIэкIыжынукъым, сигу ихужыну-
къым. Зеиншэу къэна я къуэхэм 
щхьэкIэ «фызабэкъуэ» жаIэу 
 ягъэпуду, - игу къегъэкIыж Мухьэр-
бий. 

Джэдгъэфым жеIэ зауэ зэма нымрэ 
сталин режимымрэ шэчыгъуа фIэу 
щымытами, цIыхухэр зэхуэгуапэу, 
зэфIу, зыр зым дэIэпыкъужу къызэры-
гъуэгурыкIуар. Къуэжьыкъуей  Ищ-
хъэрэр фашистхэм къыIэщIагъэкIы-
жа нэужь, къуажэр къэIэтыжын ху-
ейти, Тамарэ и къару илъ къимы-
гъанэу хуэлэжьащ и жылэжьым. 
ЦIыху хъухэм ялэжьым зыкъыкIэри-
мыгъэхуу колхозым хэтащ, фэбжь 
 игъуэту уз хихыху. 

- 1944 гъэм, гъэмахуэу, Шэрэ джы-
п сыр къиури, ди унэр ихьат. Псори 
зэ дэIэпыкъуу, зыр адрейм щIэгъэ-
къуэн хуэхъуу хабзэти, ГъуаплъащIэ 
Хьэнизэтрэ абы ипхъу Лелэрэ дыз-
рашалIэри, илъэситIкIэ дыщыпсэу-
ащ абыхэ. ИужькIэ, Тамарэ и адэм 
сэман унэ цIыкIу, къамыл унащхьэ 
телъу  хуищIри, абы дыIэпхъуэжауэ 
щытащ. Си анэм и лъэр щIэмыхуу, и 
нэпс  къудамэ симыгъэлъагъуу, и зы 
тхьэусыхафэ зэхызимыгъэхыу къи-
кIащ а лъэхъэнэ хьэлъэм. Сэ схуэдэхэр 
мин бжыгъэт! Я адэ ямыцIыхуххэу е 
ящыгъупщэжауэ. Ауэ сэ лъэ быдэкIэ 
сыувын папщIэ си анэр зыщысхьыжа-
къым. Абы быдэу и фIэщ хъурт щIэ-
ныгъэм насып къызэрыдэкIуэнури, 
сригъэджэну хуейт. СызыщIэс ку-
рыт  еджапIэм трактористхэр щагъэ-
хьэзырти, абыи сыхуеджащ. Гъэмахуэ  
зыгъэпсэхугъуэхэм тракторис тым 
и дэIэпыкъуэгъуу, трактористу сы-
ла жьэрт. 1960 гъэм комсомолым 
сыхыхьащ, 1962 гъэм курыт еджапIэр 
къэзухри, Кострома еджапIэ сыкIуащ 
си анэм и жэрдэмкIэ. Тамарэ и лъэ-
ныкъуэкIэ ди благъэ ГъукIэжь Володи 
щеджэрт абы. Пэжщ, егъэлеяуэ гугъу 
дехьащ – си анэри сэри. Ауэ Тамарэ 
жыжьэ плъэрт, нобэрей махуэкIэ псэу 
цIыхутэкъым ар. Псори щIишэчыжыр 
сэрати, къэзгъэщIэхъу хъунутэкъым. 
А лъэхъэнэм къэхъуа зы телъыджи 
фезгъэдэIуэнщ… 1963 гъэм, жэщыб-
гым, еджапIэ общежитием зыгуэр 
къы тоуIэ. Бжэр Iусхмэ, си благъэ 
щIа лэ – Амырхъан – щытщ, мили-
цэ щIалэ къыбгъурыту. Ар Кострома 
нэс нызэрыкIуари сыкъызэригъуэта-
ри нобэр къыздэсым къысхуэщIэр-
къым, ауэ и гум сыкъэкIати, лъа-
гъунлъагъу нэкIуауэ арат! Езыр Нарт-
къалэ щыщти, зыми жримыIэу, лъэсу 
 Къуэжьыкъуей Ищхъэрэм нэс накIуэу 
щытащ сыкъилъагъун щхьэкIэ. 1965 
гъэм диплом лэжьыгъэр стхын па-
пщIэ практикэ сиIэн хуейти, сыщалъ-
хуа жылэм и колхозым къызогъэзэж. 
Аурсэнтх хъупIэм сыщыIащ зоотех-
ник-селекционер лэжьыгъэмкIэ прак-
тиканту. Пэжыр жысIэнщи, щIэны-
гъэм сыхуэнэпсейти, абы щыIэ фер-
мэхэм щалэжьым ситхьэкъуауэ, 
сфI эгъэщIэгъуэн дыдэу есхьэкIащ 
практикэр. Кострома щыIэ «Карава-
ево» мэкъумэш институтыр къэзухри, 
1967 гъэм гъатхэпэм и 8-м хэкум къэз-
гъэзэжащ. Мэлыжьыхьым и 1-м кол-
хоз унафэщIым деж сыщIыхьащ, а 
зэ маным УрысеймкIэ зэрызахуапэу 
щытам ещхьу сызыщыхуэпыкIауэ: ва -

къэ лъэдакъэ лъагэ, лъапэ папцIэ 
слъыгъыу, гъуэншэдж зэв сщы-
гъыу. Председателыр, Иуан Хьэу-
тий, си лъапэм къыщыщIэдзауэ  сызэ-
пиплъыхьщ, пыгуфIыкIри: «Шы-
рыкъу рэ гъуэншэдж тэмэмрэ пщы-
гъыу пщэдей лэжьапIэ къакIуэ, 
щIалэ!», - жиIащ. Ауэрэ Комсомолым 
и Аруан комитетым сыхыхьащ, 1970 
гъэм абы и унафэщIу сыхахащ. 1974 
гъэм къуажэм къэзгъэзэжащ колхоз 
тхьэмадэм и къуэдзэ, щIыпIэ парт ор-
ганизацэм и унафэщI къулыкъухэр 
зесхьэну, - жеIэ Мухьэрбий. 

1971 гъэм Мухьэрбий унагъуэ 
иухуащ,  Къэгъэзэж Лэлуцэ щхьэгъу-
сэу къишэри. Бын закъуэу, адэншэу 
къэхъуа щIалэр щIэхъуэпсырт уна-
гъуэшхуэ иIэну. Мухьэрбий и гъащIэр 
къэзыгъэнэхуа, IэфI хуэзыщIа япэ 
сабийр къащIэхъуащ 1977 гъэм фо-
кIадэм и 14-м. Дунейм къытехьащ я 
щIа лэ ДжэбрэIил. А Iуэхугъуэм илъэ-
сихкIэ пэплъа зэщхьэгъуситIым я 
дежкIэ гуфIэгъуэшхуэт ар. 

1977 гъэм Мухьэрбий къыхуагъэ-
фащэ КПСС-м и Аруан райкомым и 
орготделым и инструктор къалэныр, 
1981 гъэм мэкъумэш лэжьакIуэхэм я 
профсоюзхэм я райкомым и унафэщI 
къулыкъур.

1979 гъэм дунейм къытехьащ ип-
хъу Маринэ, 1982 гъэм хъыджэбз нэ-
хъыщIэ Iэминат. 

- Сыт хуэдэ лэжьыгъэ сыпэрымыта-
ми къулыкъу зезмыхьами си къа ру 
къихь къэзмыгъанэу, злэжьыр сфIэ-
мащIэу сыкъэгъуэгурыкIуащ . Ауэ 
проф союзым сыщыщыIа лъэхъэ-
нэр нэхъ гукъинэ сщыхъуащ. Ар хуэ-
м ыщIауэ псэухэм защыщIэдгъэ-
къуэф, лэжьакIуэхэм я сабийхэр 
зы гъэпсэхупIэхэм хуиту щыдгъэ-
кIуэф зэманти, ди хэкуэгъухэм да зэ-
рыдэIэпыкъуфым уи гур химыгъа-
хъуэу къанэртэкъым. Къэхъуащ зэ-
ман «Лэгъупыкъу» зыгъэпсэхупIэм са-
бийхэр класс псокIэ, я егъэджакIуэхэр 
ящIыгъуу щыдгъакIуэу щыщыта. А 
лэжьыгъэр профсоюзхэм Iахыу, Iуэху-
щIапIэ щхьэхуэ хъуа нэужь, ди щIына-
лъэ сабийхэмрэ лэжьакIуэхэмрэ зы-
гъэпсэхупIэхэм гъэкIуэныр хъуэпса-
пIэу къэнауэ жыпIэ хъунущ. Абы псо-
ри къызэIищIэжат. Профсоюзым 
илъэс 26-кIэ сыщылэжьащ, 2007 гъэ 
пщIондэ. НобэкIэ сыунагъуэ дадэщ, 
къуэрылъхухэр согъасэ, унагъуэ Iуэху 
согъэзащIэ…

Абы и закъуэкъым Мухьэрбий ща-
пхъэу къахьыну къызэрилэжьыр. 
Джэд гъэфхэ я унагъуэм щопсэу ды-
зы щIэхъуэпс, нобэкIэ гъуэтыгъуей 
 хъуа  анэдэлъхубзэ дахэр, адыгэ ха-
бзэр, щэныр. Джэдгъэфым и къуэ-
рылъ ху-пхъурылъхухэр къуа жэм, 
 куейм , щIыналъэм, Урысейм ще кIуэкI  
зэпеуэхэм къанэр щымыIэу хэтщ, 
бжьыпэр зыIэрагъэхьауи къа гъэзэж. 
Дауи, ар унагъуэр зэрыгушхуэщ, 
лъэп къым и пщIэр зыIэт Iуэху-
гъуэщ. Джэдгъэфхэ щIэныгъэпсэщ, 
зэпымычу тхылъ йоджэ, республикэм 
къыщыдэкI журналхэм, газетхэм Iэ 
традзэ, ахэр  зыIэпахыу нэхъыжьи нэ-
хъыщIи щIаджыкI. 

Сыт хуэдэу гухэхъуэ Iэнэ кIыхьыш-
хуэм Мухьэрбий пэрысу, абы и па-
щхьэ ди щIыналъэм къыщыдэкI газе-

тхэр зэIухауэ телъу, ахэр гъуэры гъуурэ 
щIиджыкIыу, гурыхь щыхъуахэр 
 шакъэ плъыжькIэ къыхигъэщхьэху-
кIыу, къыхуэщхьэпэну къилъытэхэр 
папкэ щхьэхуэ щызэхуихьэсу ури-
хьэлIэну! 

Дауи, «Адыгэ псалъэ» газетым теу-
хуауэ деупщIащ нэхъыжьыфIым, 
сытыр нэхъ къыдэхъулIэрэ, сытым гу 
лъытапхъэ жытIэри. 

- Газетхэм я фIыгъэкIэ щIэныгъэ, 
политикэ, экономикэ и лъэны къуэкIэ 
нэхъ дыкъызэщIэузэдауэ  утыкум до-
хьэ. Ауэ псом хуэмыдэжу «Адыгэ 
псалъэ» газетыр ди унагъуэпсэм 
щыщщ. «Унэм зыщыгъаси, хасэ 
кIуэ», - жаIэ. Адыгэр адыгэу къэнэн 
папщIэ, и анэдэлъхубзэмкIэ псэлъэ-
фу, еджэфу, абы хуэшэрыуэу, адыгэ 
уэрэдыжьхэр ищIэу щытын  хуейуэ 
къысщохъу сэ. Анэдэлъху бзэкIэ къы-
дэкI ди газетыр сэбэпышхуэ мэхъу 
абыкIэ. «Адыгэ псалъэ» газетымрэ 
ХьэфIыцIэ Мухьэмэдрэ зэтIолъхуэны-
къуэщ жысIэми, сыщыуэнукъым. 
Хэлъхьэныгъэшхуэ хуищIащ, къа-
ру куэд тригъэкIуэдащ, илъэс куэд-
кIи хуэлэжьащ абы ХьэфIыцIэр. 
Абы и лэжьыгъэ мытыншыр пищэу, 
лъэпкъым и бын пажэу къыхэжа-
ныкIащ нобэкIэ газетым и унафэщI 
Жы ласэ Заурбэчи! Дыщогугъ, газе-
тым и лэжьакIуэхэм, зэресауэ, ди 
блэ кIами ди нобэми дыщагъэгъуа зэу 
куэдрэ тхуэлэжьэну. Газетым къытехуэ 
тхыгъэхэм сахэплъэжмэ, си щхьэкIэ, 
Табыщ Мурат куэдкIэ сыщогугъ. 
Лъэпкъ щэным, тхыдэм, IуэрыIуа-
тэм теухуауэ гъэщIэгъуэныщэу, те-
лъыджэу матхэ ар. Къыхузэпищэ-
ну си гуапэщ! Ди анэбзэр, адыгэбзэр  
щымыIэж мэ, щыIэжынукъым ди 
лъэпкъ щэнхабзэри, театрри, уэрэд-
хэри, апхуэдизу фIыуэ тлъагъу «Адыгэ 
псалъэ» газетри. Зи быныр адыгагъэм 
хуэзмыущий, адыгэбзэ езмы гъащIэ 
адэ-анэр а сабийхэм къыщагъэ-
къуэншэж зэман къэсынущ! Адыгэб-
зэкIэ мыгуп сысэфу, мыпсэлъэфу, 
емыджэфу  балигъ хъуа нэужь. Но-
бэкIэ абы дынэсакъым, сыщогугъ 
зэи  апхуэдэ гуныкъуэгъуэ къытлъи-
мыхьэну! «Адыгэ псалъэ» газетым и 
цIэр лъапIэщ. Абы къыхэкIыу адыгэ 
 къуажэм, адыгэ псэукIэм, адыгэ 
хьэщIагъэм , адыгэ хабзэм нэхъыбэрэ 
фытезгъэтхыхьынут. Ар зэи лей хъуну-
къым, ди щIэблэм къахуэщхьэпэжы-
нущ. КъищынэмыщIауэ, алъандэрэ 
сызыщымыгъуэза, зэи зэхэзмыха 
псалъэ куэд дыдэ сыщрохьэлIэ газе-
тым. Ахэр гъэнэхуэн, къэщтэжын, ди 
бзэм къыхэшэжын хуейщ. Адыгэб-
зэм щымыщу къыхэпшэхъуа пса-
лъэхэм ди бзэр нэхъ шэрыуэ ящIрэ?. 
Адыгэр нэхъыбэу щыпсэури адыгэ-
бзэм щрипсалъэри къуажэхэрщ. Ара-
щи, къуажэхэм нэхъыбэрэ фытет-
хыхьатэмэ, фытепсэлъыхьатэмэ, га-
зетым щIэупщIэр нэхъыбэ хъунт. Фи 
лэжьыгъэм фIыр и нэхъыбэщ. Щы-
уагъэ зыIэщIэмыкI щыIэкъым, ап-
хуэдэ гуэрхэми гу лъызотэ. Ауэ абы 
фи зэхэщIыкIкIэ фегупсысыж, Iэмал 
къыхуэвгъуэт. «Адыгэ псалъэр» «Ле-
нин гъуэгуу» щыщытами къыщытхуэ-
мыкIуа сщIэжыркъым. Зауэ нэужьым 
гъащIэр щынэхъ хьэлъэм си анэм 
ахъшэм япэ иригъэщырт газетыр! 
Ар ди Iэнащхьэм телъын хуейт. Нобэ 
си унагъуэм къытхуокIуэ «Адыгэ пса-
лъэ», «Iуащхьэмахуэ», «Нур», «Кабар-
дино-Балкарская правда», «Горян-
ка», «Маяк», «Аргументы и факты», 
«ЗОЖ» къыдэкIыгъуэхэр. «Адыгэ 
псалъэ», «Кабардино-Балкарская 
прав да» газетхэм сыщеджэкIэ, руч-
кэ плъыжьрэ тхылъымпIэ къабзэрэ 
Iэнащхьэм телъщ. Нэхъ сызыхуейуэ 
слъытэхэр зэхузохьэс, къыхызотхыкI. 
Абыхэм ящыщщ илъэсым и «Махуэ-
гъэпсыр», Хэку зауэшхуэм теухуа тхы-
гъэхэр, нэгъуэщIхэри. 

«Адыгэ псалъэ» газетым и лэ-
жьакIуэхэр куэдым хуэIэижьу, хуэ-
шэ рыуэу, хащIыкIыу, екIуу теп-
сэлъыхьыфу, тетхыхьыфу щытын 
 хуейщ. Си гугъэмкIэ, фэ ар къыво-
хъулIэ. Си гуапэ хъунут фи зэфIэкIым 
нэхъри хэвгъахъуэмэ!

ФЫРЭ Анфисэ.

ЗэманкIэ дызэIэбэкIыжмэ, псом нэхърэ 
нэхъ ерыскъы сэбэпу къалъытэу щыта 
гъэш хэкIхэм я къабзагъым хэщI зэпытщ. 
Сэбэпу пхужыIэнукъым нобэ абы къыха-
гъуатэ «ингибирующэ» пкъыгъуэхэр (анти-
биотик, сульфаниламид, нитрофуран, ни-
трат, формалин, содэ, натрийм и гидроо-
кисыр, аммиак).

АХЭР шэм хыхьэнкIэ мэхъу Iэщым хущхъ-
уэгъуэ щхьэхуэхэр щрахьэлIэкIэ, жэмыр къы-
зэраш аппаратхэр щатхьэщIыжкIэ, фIа гъ  зыб-
гъэдэмылъ Iус щрагъэшхкIэ. Абыхэм псом 
япэу яукI цIыхумкIэ сэбэпышхуэу гъэшым 
хэлъ шэгъэфIэIу (молочнокислэ) бактерий-
хэр. Аращ нобэ сабий куэдым къефыкI ал-
лергие, дисбактериоз, диатез узыфэхэри 
къызыхэкIыр.

Бактерийр зыукI пкъыгъуэхэр узыншагъэм-
кIэ зэрызэраным къищынэмыщIауэ, шэр 
гъэпцIэным, зэщIэгъэкIыным ехьэлIа Iуэху-
хэр щамыгъэзэщIэххэ щыIэщ, абы елэжь 
предприятэхэм хэщIыныгъэшхуэхэр къахуи-
хьу. Пкъыгъуэ зэранхэр гъэшым щыхалъхьа-
пэ къохъу хабзэм ебакъуэ цIыху щхьэхуе-
щэхэми. Апхуэдэ гъэшыр пшхыи абы зы-
гуэр къыхэпщIыкIи хъунукъым. Аращ шэм и 
фIагъыр сыт щыгъуи къэпщытэн щIы хуейр. 
АбыкIэ къывдэIэпыкъунущ «Россельхоз-
надзор» ФГБУ-м и Къэбэрдей-Балъкъэ ре-
ферент центрым» и лабораторэр.

Налшык къалэм Абхъазымрэ 
ЗэгурыIуэныгъэмрэ я ут нэхъыщ-
хьэхэм  илъэсыщIэ псейхэр псом 
япэу къохутэ. 

МАХУИТI зэкIэлъыкIуэм къри-
убыдэу зэпкъралъхьа псей IэрыщI 
лъагэхэм зэуэ хъуреягъыр ягъэдэ-
хащ. Абыхэм я фащэр нэгъэбэрейм 
къызэрыщхьэщыкI щыIэкъым: Зэ-
гурыIуэныгъэм и утым щагъэувам 
щыгъэ зэщIэпщIыпщIэ кIыхьхэр 
зэхуэдэу къраблых, Iэхэлъахэр къи-
гъэнэхуу. Гъэ къэси хуэдэу, къэухь 
лъахъшэ гъэщIэрэщIахэри ягъэу-
вынущ, сабийхэми балигъхэ-
ми сурэт щызытрагъэх  хъуну. Аб-
хъазым и утым щыщIэращIэ псейр, 
абы къыщхьэщыкIыу, хьэпшып 
цIуу гъэнэхэмкIэ гъэщIэрэщIащ. 
ИлъэситI ипэкIэ ар яхуэпат куэдым 
гу нэс ящыхъуа «ретро» мардэм те-
ту. Пасэ зэманым щыIа открыткэ 
куэду зэпыщIахэр, тхы лъым пIэм 
къыхэщIыкIа уэс да дэхэр, къуалэб-
зухэр, уэс IэшкIэ зэщIэпщIыпщIэхэр 
- псори нэхъыжьхэм дэрэжэгъуэ 
къезыт гукъэкIыжт.

 Илъэс кIуам псейм нэхъыбэу 
фIэлъащ шархэр, таурыхъ пер-
сонажхэр, лэрыпс пщIыпщIхэр. 
Мы илъэсым псори зэхуэдэу къы-
зэщIэзыкъуэ дизайн ират: ва-
гъуэхэр, уэс налъэм и тхыпхъэ 
гъэщIэгъуэнхэр, Iумыл IуэнтIахэр 
нэгъуэщIхэри.

ЗэрыфщIэщи, мы илъэсыщIэр, 
гъэкIэ хуэдэу, Iэтауэ ягъэлъэпIэну-
къым, Украинэм щекIуэкI Iуэхухэм 
къыхэкIыу. Школхэмрэ сабий сад-
хэмрэ илъэсыщIэ зэхыхьэ мыинхэр 
щрагъэкIуэкIыну аркъудейщ.

ШЭРЭДЖ Дисэ.

Бэрбэч ХьэтIутIэ и цIэр зезыхьэ 
Къэбэрдей-Балъкъэр къэрал универ-
ситетым иджыблагъэ щекIуэкIащ 
 «КъБКъУ-м и щIэныгъэ библиотекэр 
- школакIуэхэм я нэкIэ» зи фIэщыгъэ 
 нэ гу зыужь-узэщIыныгъэ Iуэхугъуэхэр. 
Абы кърихьэлIащ Прохладнэ щIына-
лъэм хыхьэхэу Прималкинскэ къуа-
жэм, Солдатскэ станицэм дэт курыт 
еджапIэхэм я егъэджакIуэхэмрэ шко-
лакIуэхэмрэ.

ХЬЭЩIЭХЭР кърагъэблэгъащ а зэхуэ-
сыр къызэзыгъэпэщахэу КъБКъУ-м и 
щIэныгъэ библиотекэм и унафэщIым и 
къуэдзэ Багъ Заремэ, университетым 
щIэтIысхьэнухэр щагъэхьэзыр, я щIэны-
гъэр къэзыпщытэ къудамэм и унафэщI 
Къэрэшей Аксанэ, КъБКъУ-м психоло-
гие дэIэпыкъуныгъэмкIэ и центрым и уна-
фэщI Багъ Риммэ сымэ.

Къэрэшей Аксанэ хьэщIэхэр щыгъуазэ 
ищIащ КъБКъУ-м щеджэхэм яIэ хуитыны-
гъэ хэхахэм, я щIэныгъэм зэрыхагъахъуэ 
Iэмалхэм.

Багъ Риммэ кърихьэлIахэм яхутеп-
сэлъыхьащ тхылъымрэ психологием те-
ухуа литературэмрэ цIыхум и гъащIэм 

щаубыд увыпIэм, езыр-езыру еджэным-
кIэ, щIэныгъэ зэгъэгъуэтынымкIэ, цIыхум 
хузэфIэкIынур къэпщытэнымкIэ психоло-
гиер дэIэпыкъуэгъу зэрыхъум.

Багъ Заремэ ныбжьыщIэхэр щыгъуа-
зэ ищIащ библиотекэм и къалэнымрэ 
и лэжьыгъэмрэ, апхуэдэуи зыщригъэп-
лъыхьащ цIыхухэм Iуэхутхьэбзэ щыхуащIэ 
къудамэм.

Гуманитар, жылагъуэ щIэныгъэхэм яте-
ухуа тхылъхэм щеджэ пэшым и унафэщI 
ТыIэщ Ларисэ тепсэлъыхьащ Ельцин Бо-
рис и цIэр зезыхьэ президент библио-
текэм и гъусэу ирагъэкIуэкI лэжьыгъэм. 

ЩIэныгъэ литературэмкIэ къудамэм и 
унафэщI Дал Айсэнэтрэ тхылъ гъуэты-
гъуейхэр зыщIэлъ къудамэм и унафэщI 
Унэж Ритэрэ я лэжьыгъэхэм щыгъуазэ 
ящIащ. Мы фондым лъэныкъуэ куэд-
кIэ къагъэсэбэп тхылъ гъуэтыгъуей куэд 
щIэлъщ, хьэщIэхэм ирагъэлъэгъуащ 
блэкIа лIэщIыгъуэхэм ятхахэм щыщхэри. 

Библиотекэм и лэжьакIуэ БатI Мадинэрэ 
Борэн Марятрэ ягъэхьэзыращ икIи ира-
гъэкIуэкIащ «Психологие и лъэныкъуэкIэ 
куэд къызыщIэзыубыдэ дуней» гъэлъэ-
гъуэныгъэ-джэгур, еджакIуэхэри хэту. 

БИЦУ Жаннэ.

Зы усыгъэ дуней дыщыхоплъэ 
Къаныкъуэ Заринэ и  «Хэку» 
усэ тхылъыщIэм. «Тетрог-
раф» ООО-м иджыблагъэ  къы-
щыдэкIа тхылъыр купщIэкIи те-
плъэкIи екIущ. Тхылътелъхьэри 
напэкIуэцIхэри усэхэм я ду-
нейм хуэфащэ сурэт теплъэхэм-
кIэ  игъэщIэрэщIащ Сэралъп 
Мадинэ. Усэ тхылъым и пэщIэ-
дзэщ Нало Заур Къаныкъуэм и 
усыгъэм теухуауэ итхауэ щыта 
«Псэрыусэ» тхыгъэр.

«ЗАРИНЭ и псэр адыгэ пшы-
нэм ещхьщ, дэтхэнэ пшынэ Iэ-
пэм еIусэми, зэIусам и макъыр 
къэIуу – зы Iэпэм уэрэд къегъэIу, 
адрейм – усэ, къыкIэлъыкIуэм те-
атрыр къегъэуш, адэкIэ Iэбэмэ – 
кIэзетыр къегъэпсалъэ, аргуэру 
Iэбэмэ – журналыр егъэгупсысэ… 
Адрей Iэпэхэми щхьэж и макъ  
яIэжщ. И кIэщIыращи, псэр 
къулей мэ, Iэм и зэфIэкIри мэба-
гъуэ» - мыпхуэдэу дыкъыщоджэ 
На лом и деж. КъыкIэлъыкIуэу 
Къа ныкъуэ Заринэ езым къегъэ-
нахуэ усыгъэм зэрыхущы тыр, 
и усэм и къэкIуэкIэр, ар псэ кIэ 
къыщIрихьэкIыр, зыгъэгуп сысэр. 
«Усыгъэр – ЩIым и бэ уэкIэщ, 
Уахэм и макъщ. Иджыпсту мыб-
деж сыщыIэщ, абы сыхэтщ, абы 
сыщыщщ» - Заринэ и мыпхуэдэ 
псалъэхэм ухуа гъэхьэзыр тхы-
лъым узыхишэну дунейм, уса-
кIуэм къитIэпIа мып хуэдэ гуп-
сысэхэм кърикIуэну сатырхэр сыт 
хуэдэу пIэрэ жыпIэу. Уоджэри, 
псалъэм и къа рур къыбгуроIуэ, 
щIыуэпсым и Iэ фIыр зыхыбощIэ, 
лъэпкъым и гуры гъузыр къыпхо-
хьэ… 

Усэхэр Iыхьэ-Iыхьэу гуэшащ: 
«Лъапсэ», «Щэху», «ПщIыхь», 
«Къуэпс», «ЩIэгъэбыдэ». Япэ 
Iыхьэм хэтщ «Жейр сщхьэщо-
кIри, пщIыхьым сыщIеуфэж» 
усэр. Нанэ и теплъэмкIэ, жи-
мыIэфхэмкIэ, къигузэвхэмкIэ, 

къыхудэмышейхэмкIэ бзэм те-
ухуа гукъеуэ еIуатэ усакIуэм. 

Нанэ пшынэ бзэншэ 
зэтрегъэж,

Пащхьэм йокIри, зэуэ 
къоувэж. 

Нанэ пшынэ бзэншэр зэтреш,
Гум дэмыхуэ бампIэр 

къысфIыдеш, - жи. 
Нанэ пшынэм къригъэкIынIа-

уэ щIеныкъуэкъур, и псэр щIэгу-
завэр, щIытемыпыIэр жеIэ уса-
кIуэм:

СощIэ схэщIыр – лъэпкъыр 
бзэншэ мэхъу.

Пшынэр зэрыбзагуэр игу къеуэ-
ми, пшынауэ-нанэр фIэпсэкIуэд-
ми, усакIуэм и гум гугъэ быдэ 
илъщ, игу хэзыгъэщIыр пщIыхь 
шынагъуэу къыщIэкIыжынырщ 
зы хуихьыр:

Нэху сыкъокIри, си пIэм
  соувэж,

Псэ схэтыхукIэ пщIыхьыр
  хъункъым пэж. 

ИстамбылакIуэ гъуэгумрэ хы 
ФIыцIэмрэ адыгэ усыгъэм щызэ-
гъусэщ. Къаныкъуэм «Уэ Истам-
был укъокI» зыфIища усэми ар 
щыIупщIщ. Хэхэсым и гукъеуэщ, 
и гукъанэщ икIи и губжьщ хыр 
зыщIэдэIур, ар зэрыхэбэукIри 
зригъэщхьыр истамбыл гъуэ-
гум тетам и бэуэкIэрщ. Усэм 
къы хощ адыгэпсэр адыгэгум 
зэрыпыщIар, хэхэс адыгэпсэр 
 ХэкумкIэ къызэрыгъэзар:

Зи псэ къэзыхь зэпыт, 
зи лъэ изылъхьэ вакъэ,

Уэ Истамбыл укъокI…
«Дэ тхыдэр дджыкъым – езым 

деджыж» усэм щыжеIэ аддэ 
жыжьэ къэдгъэна тфIэщI блэкIар 
ди япэкIи зэрыщыIэр, дызэрыIу-
щIэнур, ттеухуа куэд абы зэре-

лъытар. 
Тхыдэм, мес, хьэсэу 

дэ дыхесэж,
ЩIыгулъыр ттелъу, 

къытхэту псэжь.
Гущэхэр нэщIу хьэсэм 

бгъурытщ,
Хьэсэ гущIыIум бахъэр

 щхьэщытщ, - жеIэ. 
«Лъапсэ» Iыхьэм дыкъызы-

щеджэ усэхэм адэжь щIыналъэр, 
анэдэлъхубзэр, тхыдэр, лъэпкъ 
шыфэлIыфэр къахощ. УсакIуэм 
и нэкIэ дэ дызыкIэ лъегъэплъыж, 
дызэрегъэплъэкI, дегъэгупсысэ. 
Усэхэм уагъэ гуауэщхьэуэ, уагъэ-
пIейтей е уи гур фIы ящI, псэр 
ягъэпсэху. ЗыхыбощIэ дэтхэнэ 
усэми, зы хъуаскIэ цIыкIу хуэдиз 
фIэкIа нэхъ мыхъуми, гугъэм и 
 къарур зэрыщIилъхьэр. УсакIуэм 
и гур иухыжыркъым лъэпкъым 
теухуауэ. 

«Адыгэбзэри? Ар бзэха-
къым» щыжеIэ бзэм дэ сыткIи 

дызэригъэнщIыр, дызэриузэдыр 
 щыжеIэ. 

Адыгэбзэри? Ар бзэхакъым. 
Хамэ хъуакъым… Мо уэгум

 щIэлъщ.
Псыежэхми щыгъупщакъым,
ПщIыхь бзэхыжым 

щIагъыбзэу щIэлъщ. 
Адыгэбзэр сызыгъэIущу,
Сызыгъэпсэу 

сызыгъэхъужщ.
… Зыми зыри къысхуремыщIэ –

Бзэм къысхуищIэмкIэ 
сы а рэзыщ. 

«Щэху» Iыхьэм хэт усэхэм 
цIыхупсэм щыпIейтей гуры щIэ-
хэр, гум и зыщIыкIэр, гуп сы-
сэм гухэлъ къызэрыхэжабзэр, 
тIур щIыуэпсым зэрызэриша-
лIэр, куэд… куэд къаIуатэ. Уса-
кIуэм щIымахуэр «и шылэ хъа-
ру зрешэкIыф», «и вагъуэ хэр 
ды жьын щIыIущхьэщ», «и гур 
хьэндрабгъуэ минщ», «шы гъу-
шыпсыпIэми» хожееф. 

ГъэщIэгъуэну Заринэ и гухэлъ 
усэхэм лIыгъэ хыболъагъуэ. Мо-
уэ, гухэлъ и Iэдэжмэ, цIыхум 
сытри лъэкIыну къыпщохъу. 

Си гур хьэндрабгъуэ минщ,
ЗэбгрылъэтыкIрэ дунейр 

щIагъанэу.
СыщIэзыгъанэ гухэлъыр
Дамэ къуэлэнхэм
Зэбграхри яIуатэ! – мис абы 

и зы щапхъэ. Гухэлъым дунейр 
нэфIэгуфIэ, щхъуэкIэплъыкIэ, 
хуит, нэхутхьэху ещI. 

Зи гугъу тщIа лIыгъэм тIэкIу нэ-
гъуэщI лъэныкъуэкIэ укъыщра-
гъэплъ языныкъуэ усэхэм. Гухэ-
лъым езыр тепщэ ищIауэ, и 
щхьэр пагэу еIэт. Тхьэусыхэр-
къым, гъыркъым, гущIэгъу къи-
лъыхъуэркъым. АтIэ, мэдалъэ. 

Iур зэрегъалъэ бжьыхьэкIэ 
зэрыджэм,

НэгъуэщIым и цIэмкIэ
 укъызэмыджэ. 

Сигу хэбгъэщIауэ 
дэ дызэпыкIмэ,

Щыщ умыхъуарэт 
щыблэм иукIым. 

ГъащIэм и зэхэлъыкIэм, ду-
нейм и къэхъукъащIэхэм цIыхур 
зэрыхэувэр, кIэухымрэ щIэдза-
пIэмрэ зэрызэпыувэжым щыто-
тхыхь, Iеймрэ фIымрэ пцIымрэ 
пэжымрэ щызэхегъэкI «Къуэпс» 
Iыхьэм. Мыбдеж щызэщIожьыуэ 
гъэм и зэманхэри. Дэтхэнэми 
усакIуэм гурыфIыгъуэ щелъагъу, 
дэтхэнэми езым зэригъэщхь гуэр 
къыщелъагъу. 

ФIырэ Iейрэ, гуфIэгъуэрэ гуа-
уэрэ, нэхурэ кIыфIрэ, пэжрэ 
пцIырэ, уэфIрэ уэлбанэрэ зэры-
зэкIэлъыкIуэр усэбзэкIэ къеIуатэ 
Къаныкъуэм. Девгъэплъыт зы 
усэ…

Уаери уэгъури щIыфэм 
пхрокI,

Хэт гущэхэпхэщ, 
хэти кхъэдэкIщ.

КIыфIымрэ нэхумрэ 
IэплIэ зэрах,

Хэти ещIэж – зэрыпсэур 
мы зэращ.

Абы щыгъуэми, щхьэж и пэжи, 
и тыншыгъуи иIэжщ:

Мащэ къэзытIыр мащэ 
йохуэж,

Щхьэж къегупсысри 
хесэ и пэж. 

ИкIэм-икIэжми гъащIэм щынэ-
хъыщхьэу къонэ зы:

Сыти фIэщи, сыти тещIэж,
ЦIыхуу укъалъхум – 

цIыхуу уэ лIэж. 
«Къуэпс» Iыхьэм хигъэхьа усэ-

хэм къахощ щIалэгъуэмрэ жьы-
хъугъуэмрэ я зэблэкIы гъуэр  
(«ЩIалэгъуэр щхьэхьу, жьы 
хъу гъуэр – щэхуу»), махуэм рэ 
жэщымрэ къарикIуэхэр («Ма-
хуэр пщIыхьу зыхьэж архъуа-
нэм», «Махуэм махуэ къелъ-
ху ри, в агъуэу гъэр йожыж», 
«МыкIуэмыжэ жэщыр щыхьэт 
нэпцI къысщохъу»), пщIыхьхэм 
я къэкIуэкIэр («ПщIыхьхэм за-
шыхьауэ цы Iуданэ топу щхьэнтэ 
щIагъым щIэлъщ»). 

«ЩIэгъэбыдэ» зыфIища Iы-
хьэм къыщокIуэ гъащIэм къи-
гъэув упщIэ куэдым езым къа-
хуигъуэт жэуап хуэдэу гъэпса са-
тырхэр.

Зи лIа я пащхьэ напэ хужь
Изыхьэжыфырщ зиIэр лъа-

хэ,- щыжеIэ «Адыгэ сынхэр хо-
кIуэдэж» усэм. 

Уэрэдыр къыпхуришми
  къуалэм,

Узэгупсысыр узу, гъаблэу…
Димыгугъауэ гъащIэ щыIэщ,
ЩызэтепщIыкIыу гущхьэр –

 щIыпIэщ.
Утехьэфамэ и зы лъагъуэ,
Ущыхъур нахуэу цIыху – къэп-

лъагъуу…- щыжеIэ «ЗэрамыщIэ-
жу гущхьэр лъапсэщ» усэм. 

«Хэку» тхылъым щызэхуэхьэ-
са щIыупси, гухэлъи, къуэшыгъи, 
лъэпкъ Iуэхуи, гъащIэ гупсыси 
щызэщIожьыуэ. Псом хуэмыдэу 
зыкъыхагъэщу къысщохъу хэкум, 
анэдэлъхубзэм, лъэпкъым хуи-
гъэпсахэм. Абыхэм щыболъагъу 
цIыхур Хэку зэрыхъуфри, бзэр 
лъым хэту лъынтхуэм зэрыщы-
зекIуэри, хамэщIым щыIэ адыгэр 
адыгэщIым пыщIа хъуэпсапIэкIэ 
зэрыпсэуфри. Тхылъым хуищIа 
фIэщыгъэр купщIэм хуэфэщэн 
хъуащ. Дуней псоми, уэгуми, 
щIылъэми щызэрыкI гупсысэхэр 
Хэкум и куэщI къыщызэщIе-
къуэж. 

ГУГЪУЭТ Заремэ.

Тамарэ Залымджэрий Мухьэрбий 

Лъэпкъ  IуэрыIуатэр  зыгъэбея

Бейтыгъуэныр ягъэлъапIэ

ДифI  догъэлъапIэ
Гуманитар къэхутэныгъэхэмкIэ 

Къэбэрдей-Балъкъэр институтым 
адыгэ IуэрыIуатэмкIэ и къудамэм 
и щIэныгъэ лэжьакIуэ нэхъыжьу 
илъэс зыбжанэкIэ лэжьа, филоло-
гие щIэныгъэхэм я кандидат Тхьэ-
мокъуэ Женя и ныбжьыр мы ма-
хуэхэм илъэс бжыгъэ дахэ ири-
къуащ. 

ЛЪЭПКЪ IуэрыIуатэм щыщ тау-
рыхъ хэр джыным, я жанрхэр къэху-
тэным илъэс зыбжанэкIэ хуэлэжьащ 
Тхьэмокъуэ Женя. Абы адыгэ псы-
сэхэр щызэхуэхьэса тхылъхэр къы-
дэгъэкIыным хуигъэхьэзыращ.  2005 
гъэм дунейм къытехьа «Адыгэ та-
урыхъхэр» тхылъым и япэ томыр 
зэхэзыгъэувари аращ. Абы хигъэ-
хьащ новеллэ-псысэхэр. Иужьым 
къыдэкIащ «Адыгэ таурыхъхэр» тхы-
лъым и етIуанэ томыр, псысэ телъы-
джейхэр щызэхуэхьэсар. «Тауры-
хъым и хъуэпсапIэ» тхылъри къы-
дэзыгъэкIар Тхьэмокъуэращ. Абы 
щызэхуэхьэсащ таурыхъхэм я жанр 
зэмылIэужьыгъуэхэр. Апхуэдэхэщ 
новеллэ-псысэхэр, псысэ телъы-
джейхэр, псэущхьэхэм ятеухуахэр. 
КъыдэкIыгъуэхэм хигъэхьащ Къар-
дэнгъущI Зырамыку, Нало Заур, Гъут 
Iэдэм, езы Женя сымэ къуажэ- 
къуажэурэ къызэхакIухьурэ зэхуа-
хьэ сыжа псысэхэр. КъыжыIапхъэщ, 
а таурыхъхэр къэзыIуэтэжахэм зэ-
рыжаIэжам зэхъуэкIыныгъэхэр ха-
мылъхьэу, IуэрыIуатэм и хабзэм те-
ту, я къэпсэлъыкIэр, диалектыр 
 зэ рахъумар. Апхуэдэхэщ Къэбэр-
дей-Балъкъэр, Къэрэшей-Шэрджэс 
рес публикэхэм щатхыжахэр. Нэ-
хъыщхьэращи, щIэныгъэм къи-
гъэув хабзэм тету, псысэр къэзы-
Iуэтэжам и цIэ-унэцIэри, ныбжьри, 
IэщIагъэри, зыщыщ щIыналъэри, 
щатхыжа гъэри гуэдзэну щIыгъу-
жащ. АбыкIэ нэрылъагъущ ди рес-
публикэм, нэгъуэщI щIыналъэхэм 
щыпсэу ди лъэпкъэгъухэм я бзэм 
хэлъ щхьэхуэныгъэхэр. Тхьэмокъуэ 

Женя 2014 гъэм Гуманитар къэху тэ-
ныгъэхэмкIэ Къэбэрдей-Балъкъэр 
институтым къыщыдигъэкIащ но-
вел лэ-псысэхэм ятеухуа «Адыгская 
бытовая сказка (сюжетный состав в 
сравнительном освещении)» и мо-
нографиер, итхащ адыгэ IуэрыIуа-
тэм теухуа щIэныгъэ лэжьыгъэ зыб-
жанэ. Ди республикэм къищы-
нэмыщIауэ, а тхыгъэхэр Абхъазым, 
Тыркум къы щыдэкI газетхэмрэ жур-
налхэмрэ къытехуащ. КъБР-м и те-
левиденэм 90 гъэхэм Женя щри-
гъэкIуэкIыу щытащ «Фольклор – 
кладезь мудрости» нэтыныр. Абы 
телевизореплъхэр щыхигъэгъуазэт 
IуэрыIуатэр къэзыIуэтэж, зэхуэ-
зыхьэсыж нэхъыжьыфIхэм. «Адыгэ 
Хасэ» лъэпкъ зэгухьэныгъэм хэтурэ, 
жы лагъуэ лэжьыгъэшхуи ири гъэ-
кIуэ кIащ бзылъхугъэ гуащIафIэм. 
«Акъыл» зыфIища адыгэ IуэрыIуа-
тэ-этнографие центрыр къызэIуи-
хри, Тыркум, Иорданием, Америкэм 
и Штат Зэгуэтхэм щыпсэу хэхэс 
адыгэхэм я IуэрыIуатэр зэхуихьэсы-
жащ. Тхьэмокъуэм и лэжьыгъэфIхэр 
къалъытэри, мызэ-мытIэу къыхуа-
гъэфэщащ КъБР-м и Правительс т-
вэм, Гуманитар къэхутэныгъэхэмкIэ 
Къэбэрдей-Балъкъэр институтым я 
щIыхь тхылъхэр. 

- Си  анэм адыгэ таурыхъхэм сы-
щIигъэ дэIуу сыкъэхъуащ. Инсти-
тутым лэ жьэн щыщIэздза нэужь, 80 
гъэхэм таурыхъхэм елэжьыныр, 
ахэр зэ хуэс  хьэсыжу къыдэзгъэ-
кIыжыныр си пщэ къыдалъхьат. Ин-
ститутым и нэхъыжьхэри абыкIэ 
къыздэIэпыкъуащ, гъуэгу сытра-
гъэуващ. Илъэс щэ ныкъуэм щIи гъу-
кIэ институтым сызэрыщылэжьар 
зи фIыщIэри щIэныгъэ гъуэгум сы-
тезыгъэувари адыгэ, балъкъэр Iуэ-
рыIуатэмрэ литературэмрэ джы-
нымкIэ секторым и тхьэмадэу щыта, 
зи лэжьэкIэр щапхъэ Шортэн Аскэр-
бийщ, - жеIэ Тхьэмокъуэ Женя. – 
Москва ЭтнографиемкIэ и инсти-
тутым таурыхъыдж Померанцевэ 

Эрнэ и деж сагъэкIуат таурыхъхэм 
зэрелэжьым нэхъыфIу зыхэзгъэ-
гъуэзэн папщIэ. А IуэхущIапIэм 
сызэрагъэкIуар къы с  хуэщхьэпащ 
адыгэ таурыхъым и мызакъуэу, та-
урыхъ дунейм сы хыхьэнымкIэ. Ап-
хуэдэу лъэпкъ таурыхъхэр зэгъэп-
щэным сыхуигъэсащ Померанце-
вэм. Абы и унафэм сыщIэту, «Адыг-
ская бытовая сказка. Сюжетный 
состав в сравнительном освеще-
нии» си диссертацэр стхыри, 1986 
гъэм  Горький Максим и цIэр зезыхьэ 
Литературэ институтым дунейпсо 
литературэмкIэ и къудамэм  щып-
хыз гъэкIащ. Таурыхъхэр щызэ-
хуэхьэса томитху къыдэзгъэ кIыну 
пщэрылъ къыщысхуа щIым, абы и 
бжыгъэр языныкъуэхэм куэд ящы-
хъуами, тыншу зэхуэсхьэсащ, псы-
сэкIэ лъэпкъыр дыкъулейти. Адыгэ 
таурыхъхэр цIыхубэм я пащхьэм 
илъхьэжыныр Iуэху дахэт. Псысэхэм 
сабийхэр щIэтпIыкIмэ, я бзэр къи-

утIыпщынущ, лъэпкъ хабзэр, Iущы-
гъэр, захуагъэр, бзэр хъу ма хъунущ. 
Бзэр тфIэкIуэдмэ, ды лъэпкъыж-
къым. Ди бзэр тхъумэн хуейщ!

- 1979 гъэ лъандэрэ Тхьэмокъуэ 
Женя ди институтым щолажьэ. А 
бзылъхугъэм щIэныгъэфI зэрыб-
гъэдэлъыр къагъэнаIуэ и Iэдакъэ 
къы щIэкIа лэжьыгъэхэм, – жеIэ Гу-
манитар къэхутэныгъэхэмкIэ Къэ-
бэр дей-Балъкъэр къэрал инсти-
тутым IуэрыIуатэмкIэ и секторым и 
унафэщI Быхъурэ Мухьэмэд. – Ди 
адыгэ таурыхъхэр лIэужьыгъуэ куэ-
ду зэщхьэщокI. Сабий таурыхъхэм 
къадэкIуэу, диIэщ балигъхэм яхуэ-
гъэзахэри. Нэхъыбэм къыщы-
гъэлъэгъуащ Iейм фIыр зэрыщы-
текIуэр. Зэштегъэу къудей мыхъуу, 
таурыхъхэм щIэблэр щIэтпIыкIмэ, 
абыхэм хуэфащэ гулъытэ яхуэт-
щIмэ, я къэухьым зэрызригъэужьы-
нум, дуней тетыкIэм фIыкIэ зэрызи-
хъуэжынум, ди къэкIуэнур, пщэдейр 
зэрефIэкIуэнум шэч хэлъкъым. Ди 
адыгэ псысэхэм ятеухуауэ Женя 
зэфIиха лэжьыгъэхэм мыхьэнэшхуэ 
яIэщ икIи ахэр лъэпкъ IуэрыIуатэм 
хуищIа хэлъхьэныгъэфIщ.

Женя усакIуэ Бэвокъуэ Оксанэ 
 хуитха хъуэхъу-усэмкIэ ди тхыгъэр 
духынщ.

Дынохъуэхъур, Женя дахэ, 
Псалъэр гум щызэдгъэзахуэу! 
ТлъэкIам пхуэтщIынут нобэ тыгъэ
Хуабагъыу щIэлъу хъуар 

ди дыгъэм!

Узыншагъэ куэду уиIэу! 
Зэй имысу уи псэр щIыIэ!
Ажэгъуэмэр гум щыгъагъэу,
Насып фащэр къыпщитIагъэу!

КIыхь ирехъу уи гъащIэ гъуэгур! 
ФIыгъуэр изу уэ уи жьэгум!
ТфIэфIу нобэ удгъэлъапIэм,
Дыпхуохъуахъуэр, Женя гуапэ!

ТЕКIУЖЬ Заретэ.

Катар къэралыгъуэм щекIуэкI дуней-
псо чемпионатыр иухыным махуэ зыб-
жанэщ къэнэжар. Мы жэщ дызыхуэ-
кIуэм сыхьэт 22-м щIидзэу Аргентинэр 
Хорватием, Франджыр Мароккэм дэ-
джэгунущ. ТекIуэныгъэ къэзыхьа ко-
мандитIым щыщу дыщэ медалхэмрэ Ку-
бокымрэ зыIэрызыгъэхьэнур тхьэмахуэ 
дызыхуэкIуэм, сыхьэт 18-м щIидзэу, зэ-
ха гъэкIынущ. ХагъэщIаитIыр ещанэ 
увы пIэм, дыжьын медалхэм щIэбэны-
нущ, щэбэтым, апхуэдэ зэманым яублэу.

ДЭЩIАКIУЭХЭМИ футболистхэми я 
нэп схэмкIэ гъэнщIауэ щытащ иужь зэIу-
щIэ хэр. Хэти гуфIэгъуэм, хэти гум щIыхьа 
гуауэм къыщIихуа нэпскIэ. ТекIуэныгъэр 
къэзыхьыну командэр къэщIэгъуафIэу 
щытамэ, футболым апхуэдиз цIыху дихьэ-
хынутэкъым, апхуэдэ лъагъуныгъэ гуащIи 
хуащIынутэкъым. Абы шэч лъэпкъ хэлъ-
къым.

Хэт и гугъэнт тхуэнейрэ дуней псом и 
чем пион хъуа, зи чэзу текIуэныгъэм, Ней-
мар и фIыщIэкIэ, 1:0 бжыгъэкIэ хуэкIуэ 
Бразилием дакъикъэ 17 фIэкIа къэмынэ-
жауэ,  Хорватием зэхуэдэ иригъэщIыжу 
ехъулIэныгъэр зыIэщIигъэкIыну. Шэч хэ-
мылъу, тхыдэм къыхэнэнущ, псом хуэ-
мыдэу Бразилием и дэщIакIуэхэм я мыза-
къуэу, футболыр фIыуэ зылъагъу псоми 
ящымыгъупщ э жынщ дигъэкIа гол бжы-
гъэмкIэ футболист цIэрыIуэ Пеле кIэлъы-
щIыхьэн мы зэIущIэм щыхузэфIэкIа Ней-
мар куэдрэ зэщыджэу гъыуэ зэрыщы-
лъар, и командэр Хорватием пенальтикIэ 
2:4-уэ къыхагъэщIауэ джэгур щиухам. Да-
уи, псэкIэ гъэвыгъуейт апхуэдэ щIэщхъур.

 Шэч хэмылъу, ныбжькIэ нэхъ щIалэ 
 бразил командэр дахэу икIи Iэзэу джэгуат, 
ауэ куэдрэ ди нэгу зэрыщIэкIщи, ехъулIэ-
ныгъэ уиIэн папщIэ ар мащIэIуэщ. Хорва-
тием и футболистхэри пхужыIэнутэкъым 
мыIэзэу. Зи ныбжь хэкIуэта мы командэм 
мымащIэу зэрыхэтым къыхэкIыу текIуэны-
гъэкIэ закъуэтIакъуэт щыгугъыр. Ауэ Хор-
ватием и футболистхэр нэхъ бзаджэу, 
 губзыгъэу икIи насыпыфIэу къы щIэ кIащ.

Бразилиемрэ Неймаррэ я гуауэм ещхьт 
Португалиемрэ Криштиану Роналдурэ 
къа щыщIари. Уеблэмэ нэхъ Iеижу шэч уа-
гъэщI. Япэрауэ, зи лъэкIыныгъэкIэ цIэ-
рыIуэ икIи чемпионатым екIурэ-ещхьу 
щыджэгу, топ куэд зи хьэрхуэрэгъухэм я 
гъуэм дэзыгъэкI командэр къыхигъэщIащ 
зы зэхьэзэхуи зэфIэкI инкIэ къыщыхэмы-
ща Мароккэ къэралыгъуэ цIыкIум и ко-
мандэм (1:0 бжыгъэкIэ). ЕтIуанэрауэ, мы 
дунейм нэхъ  футболист щыцIэрыIуэ ды-
дэхэм ящыщ зыуэ къалъытэ Криштиану 
Роналду джэгупIэ губгъуэм къыщра-
гъэхьар, куэдым гъэщIэгъуэн зэращыхъуа-
щи, 51-нэ дакъикъэрщ, къыхэжаныкIынуи 
хунэсакъым. Мыбы ипэ къихуэу Португа-
лием бжыгъэшхуэкIэ, 6:1-уэ, Швейцарием 
и ко мандэр хигъэщIами, егъэлеяуэ дэ-
щIакIуэ куэдым фIыуэ ялъагъу спортсме-
ныр и тренер Фернанду Сантуш мащIэу 
фIэкIа зэримыгъэджэгуар си фIэщ хъур-
къым куэдрэ ирамыудэкIыну.

Мы зэIущIэри щиухам футболист цIэ-
рыIуэр зэщыджэу гъыуэ стадионым зэри-
кIыжар зылъэгъуауэ имыгъэпIейтея щыIэу 
къыщIэкIынкъым. ГурыIуэгъуэкъым ап-
хуэдиз илъэскIэ Португалием и командэм 
и капитану щыта, зэпымыууэ и пажэу, ща-
пхъэфI игъэлъагъуэу къекIуэкIа, и голхэм-
кIэ текIуэныгъэ мымащIэ къезыгъэхьа Ро-
налду тренерыр щIыIэ къыщIыхуэхъуар, 
командэм и щIыб къыщIыхуигъэзар. Къэ-
ралым и спорт щIыхьыр апхуэдэу лъагэу 
зыIэтам, илъэс 37-рэ зи ныбжьым апхуэдэ 
пудыныгъэ, дауи, къилэжьтэкъым. 

Иджы чемпионатым зи зэфIэкIкIэ къы-
хэ  лыдыкIа Мароккэ, Африкэ къэралыгъуэ 
цIыкIум, и командэм теухуауэ.

Узэкъуэтмэ, узэгурыIуэмэ, убэшэчмэ, 
лIыгъэрэ гушхуэныгъэрэ пхэлъмэ, плъэ-
кIынур зыхуэдизыр наIуэу мы гупым къа-
гъэлъэгъуащ.

Си фIэщ хъуркъым, адэкIэ дапхуэдэу 
Ма роккэр мыджэгуми, футболистхэм 
«Лъэп къым и лIыхъужь» цIэр къыхуа-
мыгъэфэ щэну. Псом япэ иту я гъуащхьэ-
тетымрэ тренерымрэ. Илъэс 31-рэ зи 
 ныбжь Яссин Буну иужь джэгугъуиплI 
 Катарым щригъэ кIуэкIам зы топ фIэкIа 
щыдигъэкIакъым, ари щыуагъэкIэ езым и 

футболистхэр «къыхуэупсауэ» аращ. Гу 
лъы  тапхъэщ, пашэныгъэр къихьыну 
зыхуа гъэфащэхэм ящыщ испан командэ 
лъэ рызехьэм,  уеблэмэ метр 11 тезыркIэ ар 
щэнейрэ зэ рыхузэфIэмыкIам.

Иужь джэгугъуиплIым текIуэныгъищ 
къы зэрыщихьар (Испанием - 3:0, Канадэм 
- 2:1, Бельгием - 2:0), дунейпсо чемпиона-
тым етIуанэ щыхъуа Хорватием 0:0-уэ 
зэрыдэджэгуар къэплъытэ мэ, Мароккэм 
и текIуэныгъэхэм адэкIи пищэми Iеищэу 
бгъэщIагъуэ хъунукъым. Апхуэдэу телъы-
джэ тщыхъун Iуэхугъуэхэр фут болым хэд-
мылъагъуэмэ, сытыт абы дыщIыдихьэ-
хыжынур?!

Егъэлеяуэ гъэщIэгъуэну екIуэкIащ ад-
рей зэIущIитIри.

Япэу дыкъытеувыIэнщ иджыри егъэ-
леяуэ  цIэрыIуэ, илъэс 35-рэ зи ныбжь, 
къыкIэлъыкIуэ топыр Нидерландхэм я 
 гъуэм дэзыгъэкIа Мессирэ  Аргетинэм и 
командэмрэ зэрыджэгуам . Пэжщ, щIэщхъу 
бзаджэ мыбыхэми къащыщIыным мэс-
къалщ иIэжар. Дакъикъэ 35-нэм Науэль 
Молинэрэ зэIущIэр и кIэм нэблэгъауэ  метр 
11 тезырыр къигъэсэбэпу командэм и ка-
питан Мессирэ Нидерландхэм я гъуэм да-
гъэкIа топхэм я фIыщIэкIэ 2:0 бжыгъэкIэ 
Аргентинэр япэ итт. Ауэ пасэIуэу ехъулIэ-
ныгъэр къаIэрыхьауэ я фIэщ хъуаи, Ни-
дерландхэм я зэфIэкIымрэ насыпымрэ я 
фIыщIи - зэманым паща  11-нэ дакъикъэм 
Ваут Вегорст бжыгъэр  зэ хуэдэ, 2:2, ищIын 
хузэфIэкIащ. Гъуни нэзи иIэтэкъым Ни-
дерландхэм я командэмрэ я дэщIа  кIуэ-
хэмрэ я гуфIэгъуэм. Ауэ ар кIыхь яхуэхъуа-
къым, метр 11 тезырхэмкIэ текIуар ягъэ-
белджылын хуей щыхъум, Аргентинэм и 
насып нэхъ къикIащ. Ар текIуащ 4:3 бжы-
гъэкIэ икIи медалхэм адэкIэ щIэбэнынущ.

ЕплIанэ зэIущIэми утеплъэкъукIынкIэ Iэ-
мал иIэтэкъым. Апхуэдэу щытащ ар сыт 
хуэдэ лъэхъэни. ТIэуней дуней псом и чем-
пион (1998, 2018 гъэхэм) хъуа Франджым-
рэ апхуэдэ ехъулIэныгъэ зэ фIэкIа (1996 
гъэ) зимыIа, футболым и хэку Инджы-
лызымрэ я командэхэр зэIущIат. ТIуми зи 
цIэр ину Iуа футболистхэр я мащIэкъым. 
Ауэ, зэуэ нэм къыщIимыдзэми, Фран-
джым и футболистхэм я зэфIэкIыр нэхъ 
зэрылъагэм гу лъумытэу къанэртэкъым. 
Ди къэралым иужьу щызэхэта дунейпсо 
чемпионатым дыщэ медалхэр къы щы-
зыхьахэм апхуэдэу джэгуныр, дауи, я къа-
лэнт. Бжыгъэр чемпионхэм 17-нэ дакъи-
къэм къызэIуахащ. КъыхэжаныкIар Оре-
льен Тууаменищ. Инджылызым и коман-
дэм иужь илъэсхэм и IэзагъкIэ нэхъ 
къыхэжаныкI, и капитан Харри Кейн 54-нэ 
дакъикъэм, метр 11 тезырыр къигъэсэ бэп-
ри, бжыгъэр зэхуэдэ ищIыжын хузэ фIэ-
кIащ.

Ауэ мы зэIущIэм и кIэух икIи текIуэныгъэ 
Франджым къезыгъэхьа топыр куэд щIауэ 
зи цIэр ину Iуа Оливье Жиру дигъэкIащ. 
Апхуэдэу, 2:1-уэ, адэкIи чемпион цIэр зэ-
ри хьэным щIэбэныну командэм хуитыны-
гъэ зыIэригъэхьащ.

Футболым икъукIэ хэлIыфIыхьауэ е куу-
уэ  абы хэзыщIыкI щIэныгъэлIу зыкъи-
лъытэжу центральнэ телевиденэм и ка-
налхэмкIэ купщIэншэу къэпсалъэу куэдрэ 
урохьэлIэ. Абыхэм ящыщ зым жиIауэ 
тхьэкIумэм иуам сыхуейт сыкъытеувыIэну. 
Си фIэщ хъуркъым и цIэми унэцIэми 
фыхуэныкъуэу. Мыращ абы и псалъэр: 
«Си жагъуэ хъунущ икIи чемпионатыр 
кIуэцI рыхуа пэлъытэщ, япэ увыпIэм щIэ-
бэныну Хорватиемрэ Марокккэмрэ зэ-
хуэзэмэ. Ар нэхъ яхуэфащэщ Фран-
джымрэ Аргентинэмрэ».

Футболым пщIэ хуэзыщI, спорт лъэ кIы-
ныгъэкIэ зи цIэ ину зыгъэIуа, пщIэ, нэмыс 
лъагэ зиIэхэм сытым щыгъуи къызыхура-
джэр джэгукIэ дахэм икIи пэжым и те-
лъхьэу щытынырщ. Урысей командэр щы-
хэмыткIэ, гупсэхуу джэгухэм дакIэ лъып-
лъынщ. Нобэрэ пщэдейрэ ягъэбелджылы-
нущ дыщэ, гъуаплъэ, дыжьын медалхэм 
щIэбэныну командэхэр.

Ныжэбэ, сыхьэт 22-м щIидзэу, Арген-
тинэмрэ Хорватиемрэ, пщэдей бэрэжьей-
ми, Франджымрэ Мароккэмрэ апхуэдэ зэ-
маным я зэIущIэр зэхаублэнущ. Абыхэм я 
мы хьэнэр зэрыиныр къэплъытэмэ, иджы-
ри цIыхухъу нэпс мымащIэ зэрыщIа-
гъэкIынум шэч хэлъкъым. 

 ШАФИЙ Аслъэн.

Налшык и 9-нэ курыт еджапIэм 
пшыхь гуапэ щекIуэкIащ. Абы ира-
гъэблэгъат иджыблагъэ зи ныб-
жьыр илъэс 80 ирикъуа тхакIуэ, 
тхыдэдж-архивист, философ, 
жур налист, критик, щIэнгъуазэ зи 
къалэмыпэм къыщIэкIа Бейты-
гъуэн Сэфарбий. Школым и лэ-
жьа кIуэхэмрэ щеджэхэмрэ и дэIэ-
пыкъуэгъуу ар къызэригъэпэщащ 
Налшык къалэм егъэджэныгъэм-
кIэ и департаментым адыгэбзэмрэ 
литературэмкIэ и методист ЛIы-
Iэщын Людмилэ. 

НЭХЪЫЖЬЫФIЫМ траухуа зэIу-
щIэм зыкърагъэхьэлIат къалэ школ-
хэм я егъэджакIуэхэм, композитор 
цIэ рыIуэ ХьэIупэ ДжэбрэIил, и 
 гъунэгъу икIи и ныбжьэгъу Бэлагъы 
Олег, ди республикэм щIыхь зиIэ и 
журналист МахуэлI Хъаджэт, и бла-
гъэ-Iыхьлыхэм, тхакIуэм пщIэ хуэ-
зыщIу абы и гуащIэр зылъытэхэм, 
нэ гъуэщIхэми.

Уи жыIэгъуэм дихьэхам 
И гур къызэщIонэ:
Уи псалъэщIэ зэхихар
Игу псалъэжьу къонэ! 
УсакIуэ цIэрыIуэ Тхьэгъэзит Зубер 

мы и псалъэхэр жьантIэ IуплъапIэм 
щыфIэдза экранышхуэм къытощ. 
Сэфарбий къыщалъхуа Къармэ-
хьэблэ къуажэм теухуа уэрэд дахэм-
кIэ пшыхьыр къызэIуахащ икIи япэу 
псалъэ иратащ КъБР-м Егъэджэны-
гъэмкIэ щIэныгъэмкIэ и министер-
ствэм лъэпкъыбзэхэр егъэджыным-
кIэ и къудамэм и унафэщI Мыз За-

Пшыхьхэр

линэ. Сэфарбий и тхылъу зыщыгъуа-
зэхэм ар гупсэхуу тепсэлъыхьащ, 
илъэс зыбжанэ ипэкIэ телевиденэм 
щигъэхьэзырауэ щыта нэтыным 
Бейтыгъуэным зи гугъу щищIауэ 
щы мыгъупщэжхэр игу къигъэкIы-
жащ, узыншагъэ быдэрэ гу-
къыдэжрэ иIэнуи ехъуэхъуащ.

- Мыбдеж щIэс цIыху къэс ди щIы-
багъым къыдэтщ ди къэкIуэнум, 
дыфIэрафIэу, ди ныбэ изу дып-
сэуным, ди лъэпкъым и щхьэ къри-
кIуар тщIэжыным, адыгэ тхылъ 
деджэну, лъэпкъ щIэж диIэну дыхуи-
тыным елэжьахэр. Ахэр куэдым 
пхы кIащ адыгэ лъэпкъкIэ ды-
зэджэжыфу, ди щхьэ тхъумэжыфу 
дыкъызэтенэным папщIэ. Мис а 
Iуэхушхуэм Сэфарбий хуэдэхэм 
хэлъхьэныгъэ ин хуащIри, ди жьан-
тIэр уэ хуэдэхэмкIэ, Сэфарбий, нэ-
хъыжьыншэ мыхъуу дигъэпсэу, 
адыгэ лъэпкъыр дыщигъэIэ. Щап-
хъэ фытхуэхъуу нэхъыжьыфIхэр ди 
япэ куэдрэ тхьэм фригъэт, фы-
къызыхэкIам хуэфщIэ-хуэвлэжьыр 
зыхэзыщIыкIын щIэблэ дэри тхьэм 
дищI, - жиIащ Залинэ. 

ЗэIущIэр езыгъэкIуэкI ныбжьы-
щIэхэм къызэхуэсахэр щагъэгъуэ-
защ Бейтыгъуэным и гъащIэм, и 
гуа щIэм, и лэжьыгъэм, и ехъулIэны-
гъэ псоми. ЖыпIэнурамэ, зыха-
мыщIыкIыу, къамыугъуейуэ зыри 
къамыгъэнами ярейт. Утыкум зэб-
лэкIыу къохьэ школым щеджэ ныб-
жьыщIэхэр, дэтхэнэми жиIэн иIэщ я 
хьэщIэм папщIэ. 

- Публицист гъуэзэджэ, тхакIуэ, 

куэд дыдэ къызэщIэзыубыдэф гуп-
сысакIуэ Бейтыгъуэн Сэфарбий и 
илъэс пщIейм къриубыдэу ищIар 
сыт хуэдизми пхужыIэнукъым, 
къып хуэлъытэнукъым. Абырэ и 
жыIэгъуэхэмрэ сэ зэзгъэщхьыр жыр 
гъэжаращ, - жиIащ Урысей Федера-
цэм, Адыгэ Республикэм гъуазджэ-
хэмкIэ щIыхь зиIэ я лэжьакIуэ, 
 КъБР-м и цIыхубэ артист ХьэIупэ 
ДжэбрэIил. Зи махуэр зыхуагъэлъа-
пIэ нэхъыжьым и цIэкIэ зы уси къе-
джащ, езы ДжэбрэIили жиIауэ, 
 ухуейм чы лантIэ, уфIэфIмэ, щIэп 
кIапсэ пщIы хъу адыгэбзэ щIэгъэщ-
хъуамкIэ итхауэ. 

КъафэкIэ, уэрэдкIэ, бэрэбанэмрэ 
пхъэцIычымрэ екIуу зыщIэт пшы-
нэбзэ дахэкIэ гъэнщIауэ щытащ 
зэIущIэр. 9-нэ школым музыкэмкIэ и 
егъэджакIуэ Емызэгъ Руслан и 
уэрэд жыIэкIэр къызэхуэсахэм ягу 
зэрыдыхьар IупщIт. ЕджакIуэ 
цIыкIу хэр адыгэбзэкIи урысыбзэкIи 
зэпадзыжу къеджащ Сэфарбий и 
жыIэгъуэхэм, псалъэухуахэм. Ап-
хуэдэуи пшыхьым щыIуащ адыгэб-
зэмрэ литературэмкIэ 9-нэ школым 
и егъэджакIуэхэу КIуэкIуэ Лерэрэ 
Къалмыкъ Альбинэрэ Бейтыгъуэн 
Сэфарбий хуатха усэхэр. 

ХьэщIэм псалъэ щратым, абы 
бысымхэм захуигъэзащ фIыщIэ 
пса лъэхэмкIэ икIи къыхигъэщащ 
апхуэдэ Iуэху къэпIэтыным щIэблэм-
кIэ мыхьэнэшхуэ зэриIэр. 

- Мыбдеж щыжаIахэм щыщу зы 
псалъэ фи гум ивубыдэфрэ гъащIэ 
гъуэгум гъуэмылэ щыфхуэхъумэ, 

сынасыпыфIэщ, - жиIащ Сэфар-
бий. – Дэ лъэпкъ дыщыхъукIэ, ди 
нобэм и мызакъуэу, ди къэкIуэнум 
дыкIэлъыплъын хуейщ. Ар къызыте-
хуэ ди нэхъыжьхэм псэемыблэжу 
Iуэ хур ирахьэкIын хуейщ, ахэр 
зыщыгугъыну щыIэри къытщIэхъуэ 
щIэблэращ. Адрей лъэпкъхэм да-
къыкIэрымыхуу, Iэмал зэриIэкIэ 
дазэрыпекIуэкIын яужь диту дэтхэнэ 
зыри лъэпкъым дыхуэлэжьапхъэщ, 
ди бзэр зэрытхъумэным яужь ди-
тыпхъэщ. ЗэрытщIэщи, бзэр хэ-
кIуэдэжмэ, лъэпкъ щыIэжкъым. 
Абы теухуауэ иджыпсту ди щытыкIэр 
тэмэму схужыIэнукъым, ауэ ущIэгу-
жьеини слъагъуркъым. Сыт щхьэкIэ 
жыпIэмэ, нобэ къэпсэлъа ныб-
жьыщIэ цIыкIухэр дыщиIэкIэ ди 
Iуэхур Iейкъым, хэдгъэхъуэфу щыт-
мэ. Хэдгъэхъуэни хуейщ, унагъуэ 
IуэхукIэ, уэрам уэршэр къудейкIэ 
лъэпкъыр пхузехьэнукъым, пхуэ-
гъэкIуэтэнукъым. Лъэпкъыр тхуэзы-
хъумахэм дахуэфащэу дыщымыт-
мэ, нобэ къэдгъащIэр хьэрэмщ. 
Лъэпкъ хабзэ иIэу ди къэралым 
адыгэм фIэкIа зыри искъым. А 
лъэпкъ хабзэм, лъэпкъ нэмысым 
дыхуэпэжу дыщымытмэ, ди бзэр 
дымыхъумэжмэ, щыщIэныгъэшхуэ 
дгъуэтынущи, ар зыхузэфIэкIын ды-
хъуну сынывохъуэхъу. 

ЗэIущIэр зэхуищIыжащ пшыхьым 
и къызэгъэпэщакIуэ ЛIыIэщын Люд-
милэ. Бейтыгъуэн Сэфарбий и гуа-
щIэр школ программэм хэмыту 
классщIыб лэжьыгъэу фIэкIа зэра-
мыджыр игу къызэреуэр ибзыщIа-
къым абы. Псоми фIыщIэ яхуищIащ 
Людмилэ икIи Сэфарбий и гуащIэр 
мыкIуэщIу лъэпкъым дяпэкIи 
хуэлэжьэну зэригуапэр къыхигъэ-
щащ. 

